
50. KEDUA: Kerajaan akan melipatgandakan sokongan dalam

sektor bernilai tinggi.

e 200 juta ringgit Dana Pelaburan Bersama Strategik akan
menyediakan dana padanan kepada PKS dan syarikat
pertengahan yang mengukuhkan rantaian bekalan sektor
utama melalui platform Pendanaan Ekuiti (ECF) dan
Pembiayaan Rakan Setara (P2P).

e 180 juta ringgit Dana Pembangunan Industri NIMP bagi
membiayai program pembangunan industri di bawah sektor
berimpak tinggi seperti farmaseutikal, semikonduktor, Al,

digital dan kelestarian.

e Khazanah dan KWAP melabur 550 juta ringgit dalam
ekosistem semikonduktor dalam usaha meningkatkan usaha

sama firma tempatan dan syarikat multinasional.

e Di bawah Strategi Semikonduktor Nasional (NSS), BPMB
menyediakan pinjaman 500 juta ringgit bagi menyokong
aktiviti nilai tambah tinggi seperti R&D, terutamanya oleh

syarikat tempatan yang menyokong ekosistem E&E.

e Startups semikonduktor sering berdepan halangan
kemasukan susulan kos prototaip yang mahal. Malaysia
akan meluncurkan SemiconStart iaitu program inkubator

oleh MTDC dengan kerjasama inkubator global. Ini dapat

membantu syarikat mula niaga peringkat awal mendapatkan
bimbingan, akses pembiayaan global, penyediaan prototaip

pada harga diskaun dan rangkaian pelanggan.

51. KETIGA: GLIC terus memangkin pelaburan domestik.

e GLIC melalui ikhtiar GEAR-uP meningkatkan pelaburan
dalam negara kepada 30 bilion ringgit, ketimbang 25 bilion

ringgit tahun ini.

e Bagi memacu pengembangan sektor strategik, pelaburan
GLIC akan menyokong syarikat atau pasaran tempatan di

peringkat pertumbuhan.

o Umpamanya, KWAP menyediakan 1.2 bilion ringgit Dana
Pemacu bagi membuat pelaburan bersama dengan
pengurus dana swasta (co-GP) untuk membiayai syarikat
atau pasaran yang sedang berkembang dalam sektor
seperti peralihan tenaga, keterjaminan makanan dan

ekonomi digital.

o Program Syarikat Mid-Tier Khazanah menyediakan
pembiayaan 250 juta ringgit untuk membina keupayaan

syarikat peringkat pertengahan.

52. KEEMPAT: Ekosistem startups diperkukuh.

e Pada masa ini, startups menyumbang 1 bilion ringgit kepada
KDNK dan menjana 82 ribu peluang pekerjaan. Selari
dengan aspirasi Pelan Hala Tuju Modal Teroka Malaysia,
pelaburan Dana Perintis KWAP dan Jelawang Capital
Khazanah ditingkatkan kepada 750 juta ringgit ketimbang
550 juta ringgit.

e Cradle Fund dengan dana 55 juta ringgit akan
melaksanakan Program Pelaburan Ekuiti serta Bengkel

Inovasi GLC yang diperluas kepada sektor swasta.

e Kerajaan bercadang menambah baik galakan cukai modal
teroka sedia ada untuk tempoh 10 tahun melalui kadar cukai

khas dan pengecualian cukai dividen.

53. Sejak diperkenalkan, MyCIF menarik lebih 6 bilion ringgit modal
ECF dan P2P ke dalam PMKS, membantu syarikat tempatan
berkembang ke peringkat global. 30 juta ringgit disediakan antaranya
untuk memperluas MyCIF kepada peringkat ASEAN serta sektor

makanan, agritech, agetech dan ekonomi penjagaan yang berimpak

tinggi.
54. KELIMA: Kecekapan sektor logistik ditingkatkan supaya aktiviti

ekonomi bergerak lebih pantas, kos efisien serta memanfaat pelabur,

industri dan rakyat.

e Pemerkasaan Malaysia Airports Holdings (MAHB) membuka
ruang pelaburan lebih besar yang memperkukuh kecekapan

pengurusan lapangan terbang negara.

o MAHB telah berjaya menyiapkan pembesaran Lapangan
Terbang Sultan Azlan Shah, Perak dan dalam proses
pembesaran Lapangan Terbang Sultan Ismail Petra, Kota

Bharu, Kelantan.

o 2.3 bilion ringgit dilaburkan bagi pembangunan lapangan
terbang di Pulau Pinang, Kota Kinabalu, Tawau dan Miri
yang dijangka siap 2028. Selain itu, Short Take Off and
Landing Port (STOLport) di Marudi dan Redang juga
dinaik taraf dan dijangka siap 2027.

o Projek Inter-Terminal Transfer antara KLIA Terminal 1
dan Terminal 2 bakal dilaksanakan bagi meningkatkan
ketersambungan penumpang sebagai satu lapangan

terbang antarabangsa yang menyeluruh.

o Kerajaan Selangor bersama MAHB juga membangunkan
Selangor Aero Park (SAP) seluas 600 ekar di Sepang
sebagai hab logistik dan kargo serantau.

55. Aktiviti pemetaan sumber nadir bumi diteruskan dengan
peruntukan 10 juta ringgit. Kerajaan menumpukan usaha ke arah
membangunkan aktiviti hiliran termasuk melalui usaha sama

antarabangsa yang diterajui Khazanah.

JAGUH EKONOMI RENTAS SEMPADAN

56. Malaysia perlu tampil sebagai jaguh ekonomi rentas sempadan
dengan memanfaat kedudukan strategik kita di rantau ini. Melalui
pembangunan bersama di wilayah sempadan dan rangkaian
infrastruktur serantau, kita bukan sahaja membuka pasaran baharu,
malah menghubungkan Malaysia dengan pusat pertumbuhan

ekonomi jiran.

57. Malaysia turut menumpukan pembangunan ASEAN Power
Grid bagi menghubungkan grid elektrik rentas sempadan ke negara

jiran dan memperkukuh perdagangan tenaga serantau.

58. Tenaga Nasional Berhad (TNB) dan PETRONAS bekerjasama
dengan rakan ASEAN bagi mempercepat Projek Vietham—Malaysia—
Singapura yang menyalurkan tenaga boleh baharu dari Selatan

Vietnam ke Malaysia dan Singapura.

59. Usaha Kerajaan Persekutuan membangunkan Zon Ekonomi
Khas Johor-Singapura (JS-SEZ) telah membina keyakinan pelabur
terhadap Johor sebagai pintu gerbang strategik Malaysia. Bagi
separuh pertama 2025, JS-SEZ merekodkan pelaburan diluluskan
37.1 bilion ringgit iaitu 66 peratus daripada keseluruhan pelaburan
Johor. Malah, JS-SEZ juga meraih 29 bilion ringgit lagi komitmen

pelaburan baharu.

60. Pelbagai usaha dilipatgandakan bagi memperkasa ekosistem

pelaburan di JS-SEZ, antaranya:

¢ |skandar Malaysia Facilitation Centre Johor mempercepat
urusan pelaburan dengan sokongan Johor Super Lane yang

mengurangkan tempoh kelulusan PBT.

e Johor Talent Development Council menghubungkan IPT
dengan industri bagi menambah program pembangunan
bakat, peningkatan kemahiran dan penempatan kerjaya

bergaji premium.

61. Kerajaan menyokong pembangunan aktiviti ekonomi di sempadan
utara seperti Delapan di Zon Ekonomi Sempadan Khas Bukit Kayu
Hitam yang muncul sebagai hab pertumbuhan moden yang
menghubungkan rantaian bekalan dan ekosistem digital ASEAN

dengan pelaburan 2.7 bilion ringgit.

62. Kerajaan menyokong kegiatan ekonomi di sempadan negara

dengan menambah baik prasarana asas, antaranya:

e membina jalan baharu Kalabakan, Sabah ke Simanggaris,

Indonesia sepanjang 28 kilometer;

¢ menaik taraf landasan kereta api Pasir Mas-Rantau Panjang;

¢ menaik taraf jalan sedia ada kepada jalan berkembar empat

lorong di Rantau Panjang, Kelantan; dan

e Projek RTS Link beroperasi sepenuhnya seawal 1 Januari
2027. Ini mampu membawa 10 ribu penumpang setiap jam

setiap hala pada waktu puncak.

PEMBANGUNAN BAKAT TEMPATAN

63. Lebih ramai bakat tempatan bidang TVET diperlukan bagi
memenuhi keperluan industri berpertumbuhan tinggi. Seraya, Majlis
TVET Negara akan memperkukuh ekosistem TVET dengan lebih
menyeluruh, termasuk cadangan penggubalan RUU TVET.

64. Tahun hadapan, peruntukan TVET naik kepada 7.9 bilion
ringgit, ketimbang 7.5 bilion ringgit.

65. Peluang pendidikan dan latihan TVET ditingkatkan khususnya

dalam menyokong sektor berkeutamaan tinggi.

e Majlis TVET Negara menerima 45 juta ringgit antaranya bagi
menerapkan ilmu teknologi digital dan Al kepada 10 ribu

pelajar tahfiz dan pondok melalui Program IPT@Komuniti.

e |Institusi TVET KPM disediakan 1.3 bilion ringgit untuk
mendidik 79 ribu orang penuntut TVET.

e HRD Corp dengan dana 3 bilion ringgit menawarkan 3 juta
peluang latihan terutamanya bagi sektor teknologi tinggi,

digital dan peralihan tenaga.

e PTPK menyediakan pembiayaan 650 juta ringgit untuk
manfaat lebih 25 ribu pelatih terutamanya bidang NIMP
seperti Al, EV dan semikonduktor.

e Jabatan Pembangunan Kemahiran melalui Program
Akademi Dalam Industri melatih dan menyediakan peluang
kerjaya bagi mengurangkan pekerja asing berkemahiran

rendah dengan peruntukan 34 juta ringgit.

o GiatMARA menawarkan latihan kepada lebih 13 ribu

golongan tumpuan termasuk pekerja gig.

e Kolej Komuniti menyediakan Program Pembelajaran
Sepanjang Hayat untuk komuniti rentan seperti OKU, warga

emas, ibu tunggal dan Orang Asii.

66. Kemudahan institusi TVET turut dinaik taraf. Umpamanya,
membina hangar baharu di ADTEC Shah Alam untuk
penyelenggaraan kapal terbang dan membina Kompleks Teaching
Shipyard TVET Marine di UMT untuk bidang maritim dalam
menyokong pembangunan ekonomi biru. Di samping itu, sebuah

Kolej Vokasional baharu akan dibangunkan di Sabah.

PENERAJU EKONOMI ISLAM

67. Sistem kewangan Islam tidak harus laih dan lesu dengan tradisi
lama. la perlu berevolusi, memenuhi tuntutan hari ini, malah
berupaya memimpin penyelesaian yang ampuh untuk kesejahteraan

ummah.

e Kerajaan telah merintis model pembiayaan berasaskan
perkongsian risiko seperti musyarakah dan murabahah serta

kaedah pembiayaan campuran (blended finance).

e Labuan IBFC berhasrat menjadi Hab Kewangan Islam
Digital. Inisiatif Global Tokenisasi Sukuk diperkenalkan bagi
mendigitalkan sukuk secara telus serta boleh diniagakan
secara runcit melalui bursa-bursa digital di Labuan IBFC.
Sukuk |klim juga diperkenalkan bagi pembiayaan projek
hijau serta pemberian dividen kewangan berbentuk kredit

karbon.

e iTEKAD dengan dana padanan 35 juta ringgit akan diperluas
bagi menyediakan geran padanan kepada penerima yang
ingin meningkatkan kemahiran mereka untuk pekerjaan,
sekali gus memperoleh peluang kerjaya dengan pendapatan
lebih stabil.

68. MADANI menyemangati makna wakaf demi maslahat ummah.

e UDA Holdings Berhad menerajui pembangunan tanah wakaf
di Pulau Pinang melalui Projek Taman Wakaf Seetee Aisah
Fasa 2 dan Fasa 3 serta Taman Sultan Sallehuddin Fasa 1B

dan 2B dengan nilai pelaburan hampir 250 juta ringgit.

e Sukuk wakaf tunai berinovasi tokenisasi akan diperkenalkan
bagi membiayai keperluan kritikal termasuk pendidikan
khas, pusat autisme serta fasiliti rawatan paliatif di Malaysia.
Ini membolehkan sumbangan individu ditukar menjadi

pembiayaan mampan untuk pembangunan sosial.

Ekosistem industri halal terus diperkasa.

o JAKIM terus mempercepat urusan pengeluaran sijil halal,
sementara Halal Development Corporation menggalakkan

pematuhan halal dalam kalangan syarikat.

¢ SME Bank menawarkan pembiayaan khusus kepada PMKS

halal dengan dana berjumlah 100 juta ringgit.

e SJPP meningkatkan jaminan Kerajaan bagi pembiayaan

PKS halal sehingga 2 bilion ringgit ketimbang 1 bilion ringgit.

e Kerajaan akan membangunkan Taman Industri Halal Perak
di daerah Manjung dengan kos 124 juta ringgit.

TAHUN MELAWAT MALAYSIA 2026

70. Saya merakamkan penghargaan dan terima kasih kepada
Kerajaan Melaka dan Kementerian Pelancongan, Seni dan Budaya
atas kejayaan Peluncuran Tahun Melawat Malaysia 2026 di Melaka
bulan lalu. Tahun hadapan tentunya istimewa, kerana kita
menyambut dunia untuk berkunjung ke Malaysia—menghayati
keindahan alam yang mempesona, menyelami kerencaman budaya
yang tiada tara, merasai aneka juadah memikat selera, sambil

disantuni layanan mesra rakyat Malaysia.

71. Kita punya tekad besar—menarik 47 juta pelawat dan menjana
pendapatan pelancongan 329 bilion ringgit; suatu anjakan yang
menjanjikan limpahan ekonomi kepada peniaga kecil, usahawan
pelancongan, komuniti desa, pengusaha kraf serta rakyat

seluruhnya.

72. Arakian, lebih 700 juta ringgit disediakan bagi merancakkan

sektor pelancongan.

e 500 juta ringgit adalah untuk menjayakan Kempen Tahun
Melawat Malaysia 2026.

e 60 juta ringgit dana galakan promosi, pemasaran dan
penganjuran acara pelancongan serta aktiviti kebudayaan.

e 50 juta ringgit untuk menyokong pengusaha seni dan
warisan menjana pendapatan seperti penggiat karya kraf,

batik dan tenunan.

e 50 juta ringgit geran padanan menggalakkan penerbangan
antarabangsa dan carter ke Malaysia. MAHB berjaya
menarik 10 syarikat antarabangsa ke Malaysia, seperti

British Airways, Hong Kong Express dan Jiangxi Air.

e 25 juta ringgit bagi menambah baik kemudahan
pelancongan termasuk memulihara tapak UNESCO seperti
Taman Negara Gunung Mulu, Sarawak; Lembah Lenggong,
Perak; dan FRIM Forest Park, Selangor yang baru diisytihar

tahun ini.

e 20 juta ringgit untuk mempergiat program pelancongan
kesihatan oleh Majlis Pelancongan Kesihatan Malaysia.

73. Pulau Langkawi kekal destinasi tumpuan pelancong. Produk
geopelancongan akan dibangunkan iaitu Kilim Geoforest Park, tralil
kembara Gua Selat Panchor dan geotrail pendakian di Langkawi
UNESCO Global Geopark.

74. Sempena Tahun Melawat Malaysia 2026, Kerajaan bercadang
menyediakan insentif cukai bagi sektor pelancongan dan

kebudayaan seperti berikut:

Pertama: Pengusaha projek pelancongan yang melakukan

Kedua:

Ketiga:

Keempat:

kemasukan

kebudayaan.

ubah suai dan pembaharuan premis perniagaan
diberi potongan cukai atas perbelanjaan layak yang

dilakukan terhad sehingga 500 ribu ringgit;

Syarikat pengendali pelancongan diberi
pengecualian cukai pendapatan bersamaan 100
peratus ke atas nilai peningkatan pendapatan

daripada pakej pelancongan ke Malaysia;

Syarikat, persatuan atau organisasi yang

menganjurkan Persidangan, Pameran
Perdagangan atau Insentif bertaraf antarabangsa
diberi pengecualian cukai pendapatan sebanyak

100 peratus ke atas pendapatan berkanun; dan

Syarikat penganjur aktiviti kesenian, kebudayaan,
pelancongan serta pertandingan sukan dan rekreasi
bertaraf antarabangsa yang melibatkan peserta
asing diberi pengecualian cukai pendapatan

sebanyak 50 peratus ke atas pendapatan berkanun.

75. Bagi menggalakkan rakyat melancong dalam negara sempena
Tahun Melawat Malaysia 2026, pelepasan khas cukai pendapatan

individu sehingga 1,000 ringgit diberikan atas perbelanjaan bayaran

ke pusat pelancongan tempatan dan program

76. Kepada semua pemandu teksi:

e pengecualian 100 peratus duti eksais dan pengecualian 100
peratus cukai jualan akan diteruskan ke atas pembelian
kereta nasional baharu PROTON dan PERODUA oleh

pemilik teksi dan kereta sewa persendirian.

e Bagi meningkatkan kecekapan dan keselamatan operasi,
HRD Corp menyediakan 10 juta ringgit untuk menanggung
kos kursus dan elaun kepada pemandu teksi berlesen yang

bercarum menjalani latihan peningkatan kapasiti.

77. Ikhtiar Warisan KL ialah garapan berani membugar nadi kota—
yang tidak sekadar memulihara bangunan lama, tetapi
menghidupkan semula jiwa Kuala Lumpur sebagai pentas budaya,

pemangkin ekonomi dan medan aspirasi rakyat.

78. Justeru, seperti yang dirumuskan dari ungkapan mantan
Timbalan Perdana Menteri Malaysia Tun Dr. Ismail Abdul Rahman
dalam buku “The Reluctant Politician: Tun Dr Ismail and His Time”

oleh Kee Beng Ooi:

“Kita tidak hanya membina semula dinding dan bumbung, tetapi
membangkitkan semangat agar kota ini kembali berbicara tentang

Siapa kita, dari mana asal kita dan ke mana kita menuju’.

79. Hampir empat dekad lalu, Kerajaan telah merundingkan
pemulangan Carcosa Seri Negara daripada pihak British, yakni
sebuah bangunan bersejarah yang melambangkan maruah dan
kedaulatan bangsa. Bangunan Sultan Abdul Samad, saksi
bersejarah tentang Raja-raja Melayu dan di mana Union Jack
diturunkan. Khazanah melabur 600 juta ringgit untuk kerja-kerja

pemuliharaan Carcosa Seri Negara.

80. Usaha Warisan KL diperluas kepada kerja pemuliharaan
Stesen Keretapi Kuala Lumpur dan Kompleks Dayabumi.
Pembangunan Merdeka 118 oleh PNB akan dilengkapi dengan
pembukaan Muzium Tekstil pada tahun hadapan sebagai usaha
mengetengahkan tekstil dunia Melayu selain memulihara Stadium

Merdeka dan Stadium Negara.

81. Penghargaan setulusnya kepada Khazanah, PNB, Petronas

dan RAC atas komitmen memulihara Kuala Lumpur.

82. Kerajaan menyediakan dana awal 5 juta ringgit secara geran
padanan bagi menggalakkan sektor korporat, dermawan dan pakar
warisan untuk meremajakan Muzium Negara. Sumbangan tunai
yang dibuat oleh individu dan syarikat korporat kepada Akaun
Amanah Jabatan Muzium Malaysia layak mendapat potongan cukai

bersamaan dengan amaun sumbangan.

83. Bandar raya dan kota Kuala Lumpur juga tidak hanya dikenali
dengan bangunan dan gedung-gedung megah, tetapi pusat penjaja,

gerai dan warung yang lengkap, bersih, selesa.

e Dewan Bandaraya Kuala Lumpur (DBKL) secara proaktif
sedia memanfaat dana dalaman 500 juta ringgit bagi
menambah baik kemudahan penjaja dan perumahan rakyat.
200 juta ringgit untuk membangun semula pusat penjaja,
pasar serta medan selera yang usang. Manakala, 300 juta
ringgit bagi menyelenggara bangunan, sistem pendawaian

dan kemudahan jalan Projek Perumahan Rakyat (PPR).

e Saya sempat turun ke Pantai Dalam baru-baru ini meninjau
keadaan perumahan rakyat yang sering mengalami masalah
lif. Saya juga telah mengarahkan DBKL untuk segera
memulakan kerja-kerja membaik pulih semua kerosakan lif

rumah rakyat sebelum akhir tahun ini.

e Pada masa sama, Kerajaan menyediakan 60 juta ringgit
untuk membina gerai dan membaiki pasar awam di semua
Pihak Berkuasa Tempatan (PBT). Manakala Majlis Amanah
Rakyat (MARA) akan menaik taraf 363 premis perniagaan
MARA seluruh negara untuk manfaat 7,300 usahawan

dengan peruntukan hampir 50 juta ringgit.

TEKAD EMPAT: MEMACU PRODUK CIPTAAN MALAYSIA

84. Malaysia tidak boleh sekadar menjadi pengguna; kita mesti
mencipta—mengeluarkan produk dan perkhidmatan, menerajui
teknologi dan pendigitalan. Belanjawan MADANI Keempat bertekad
memacu Ciptaan Malaysia dan seterusnya membawa produk “Made
by Malaysia” menembusi pasaran eksport. Maka apa yang harus kita

lakukan?

KECERDASAN BUATAN DAN RDCI

85. PERTAMA: Mengutama bidang kecerdasan buatan dan aktiviti
inovasi. Dalam menyongsong hari muka, jatuh bangun negara ini
ditentukan keupayaan kita menguasai kecerdasan buatan atau (Al).
Di bawah MADANI, saya tegaskan kepentingan Al dan kita telah pun

menempa beberapa kejayaan bersejarah.

e Dalam memperkasa Al, Pejabat Kecerdasan Buatan
Kebangsaan (NAIO) dan Fakulti Kecerdasan Buatan
pertama negara di Universiti Teknologi Malaysia (UTM) akan

dipertingkat.
e Universiti terus menelusuri Al dalam jurusan kritikal seperti

semikonduktor (USM), perubatan (UM), kriptologi (UPM) dan
termasuk MMU.

¢ Intelek Luhur Malaysia Untukmu (ILMU) diluncurkan sebagai
Al Model Bahasa pertama negara hasil kerjasama UM dan
YTL Al Labs.

86. Kita turut meraih pelaburan bidang Al dan pusat data daripada
syarikat gergasi teknologi dunia seperti Microsoft, Google dan
Amazon Web Service (AWS).

o 2.2 bilion USD oleh Microsoft untuk membangun Wilayah
Awan Malaysia Barat dan 2 bilion USD oleh Google untuk
membina pusat data serta wilayah Google Cloud yang

baharu di Selangor.

e Microsoft melatih 800 ribu rakyat melalui program
Al for Malaysia's Future serta menubuhkan Pusat Inovasi Al
Kebangsaan Microsoft. Google menganjurkan Al@Work2.0
kepada penjawat awam. Sementara AWS menyokong
pendigitalan PKS melalui pembelajaran mesin dan analitik

data raya.

87. Menuju status Negara Al menjelang 2030, Malaysia akan terus
menerajui  bidang Al serta menyubur aktiviti penyelidikan,

pembangunan, komersial dan daya cipta (RDCI).

e Peruntukan aktiviti RDCI rentas kementerian hampir 5.9
bilion ringgit.

Agensi NAIO menerima hampir 20 juta ringgit untuk
membangunkan bakat berkemahiran tinggi, memperkukuh

infrastruktur digital dan mencipta ekosistem Al yang cekap.

Kerajaan bercadang, potongan cukai tambahan 50 peratus
diberikan kepada PMKS bagi perbelanjaan kos latihan
berkaitan Al dan keselamatan siber yang diiktiraf oleh
MyMahir National Al Council for Industry (NAICI) yang

diterajui bersama Talentcorp dan MyDigital.

Sebuah Sovereign Al Cloud akan dibina oleh SKMM dengan

pelaburan 2 bilion ringgit.

SKMM turut menubuhkan Al Transformation Centre dengan
kerjasama Universiti Multimedia dan Center of Excellence in
Ethics for Emerging Technologies sebagai pusat R&D serta

Al yang peka budaya.

53 juta ringgit Geran Pecutan Digital Malaysia disediakan
bagi mempercepat pertumbuhan serta penerimagunaan
teknologi seperti blockchain, Al dan perkomputeran
kuantum. Sementara MIMOS akan membangunkan

teknologi blockchain dan pengesanan deepfake.

Bagi membudayakan sains, teknologi dan daya cipta dalam
kalangan belia, 15 juta ringgit disediakan untuk program
seperti Malaysia Techlympics, Minggu Sains Negara,

Rehlah Sains dan Science on Wheels.

BELI PRODUK BUATAN MALAYSIA

88. Kedua: Kita gerakkan ikhtiar menyokong pembelian barangan
ciptaan malaysia. Inilah langkah bagi memastikan hasil penyelidikan
dan inovasi anak tempatan tidak terhenti di makmal, tetapi benar-

benar dipasarkan.

89. Berdasarkan data, universiti awam telah menubuhkan hampir
450 syarikat terbitan, namun kadar pengkomersialan masih
rendah—sekitar 5 peratus. Bagi menggalakkan pengkomersialan
hasil R&D:

e Pensyarah universiti awam yang menjadi pengasas syarikat
terbitan dibenarkan mengambil cuti penyelidikan atau

sabatikal setahun untuk tujuan pengkomersialan R&D.

e Kerajaan bersetuju menyalurkan dana permulaan 10 juta
ringgit melalui penubuhan Dana Nasional Syarikat Terbitan.

¢ |ni memberi peluang kepada 50 pensyarah menumpukan
sepenuhnya kepada pembangunan syarikat terbitan, serta
menarik pelaburan swasta sekurang-kurangnya 30 juta

ringgit dengan kesan pengganda tiga kali ganda.

90. USM menghasilkan mesin dialisis buah pinggang mudah alih

dan rawatan kanser lidah, sementara UM menyediakan rawatan

kesuburan dan terapi biologi osteoartritis lutut. 12 juta ringgit
disediakan kepada HPU terpilih untuk mengaplikasikan hasil ciptaan

dalam urusan pemulihan pesakit secara bersasar.

91. Pada masa ini, lebih 550 produk dan perkhidmatan telah
diluluskan logo MySTIl. Bagi meningkatkan pengkomersialan,
Kerajaan memberi keutamaan produk MySTI| dalam perolehan

Kerajaan termasuk peluang mengadakan pengujian komersial.

92. Kerajaan bercadang supaya Elaun Cukai Pelaburan Aset Hijau
untuk Kegunaan Sendiri sebanyak 100 peratus diberikan kepada
syarikat yang menggunakan produk teknologi hijau dalam rangkaian

buatan tempatan yang diiktiraf oleh MyHIJAU Mark.

93. Penandaan logo Buatan Malaysia dan Kempen Beli Barangan
Buatan Malaysia terus diperkasa dengan peruntukan 20 juta ringgit
untuk meningkatkan pendedahan produk Malaysia di pasaran

tempatan dan antarabangsa.

94. Kerajaan akan menganjurkan Putrajaya Festival of Ideas
sebagai pentas merakyatkan hasil penyelidikan dan inovasi IPT

untuk dikomersialkan dan dimanfaatkan oleh komuniti.

DUKUNGAN PASARAN EKSPORT

95. KETIGA: KITA MENYOKONG USAHAWAN TEMPATAN
MENEMBUSI PASARAN EKSPORT

96. Malaysia mesti berani menembusi pasaran dunia. Daya cipta
anak watan tidak boleh terus terkurung dalam sempadan negara.
Belanjawan 2026 akan memperkukuh ekosistem eksport dan

mendukung penerokaan pasaran baharu.

e SJPP sedia menjamin sehingga 70 peratus pembiayaan
syarikat pertengahan berorientasi eksport termasuk yang
mengembangkan ke pasaran baharu dengan nilai jaminan

sehingga 5 bilion ringgit.

e Geran Pembangunan Pasaran MATRADE menyediakan 60
juta ringgit bagi memudah cara PMKS mengeksport produk
ciptaan Malaysia ke pasaran sedia ada dan pasaran baharu

termasuk Afrika, Amerika Latin dan Asia Tengah.

e EXIM Bank menyediakan pinjaman mudah untuk membantu
syarikat yang terkesan akibat ketegangan tarif perdagangan

global dengan dana 500 juta ringgit.

e Susulan rasionalisasi pejabat Kerajaan di luar negeri,
Program Jaringan Strategik Ekonomi, Perdagangan dan
Pelaburan digerakkan dengan peruntukan 10 juta ringgit

terutamanya di pasaran baharu berpotensi tinggi.

PEMERKASAAN USAHAWAN TEMPATAN

97. Keempat: lkhtiar yang utama adalah untuk memperkasa
keupayaan usahawan tempatan. Saban tahun, sektor perniagaan
tempatan meraih manfaat melalui skim-skim pinjaman dan jaminan

yang Kerajaan disediakan.

e Sejak penubuhan Syarikat Jaminan Pembiayaan Perniagaan,
lebih 100 bilion ringgit pinjaman perniagaan telah dijamin
Kerajaan dan memanfaat lebih 84 ribu PKS dalam pelbagai
sektor. Permintaan syarikat untuk mendapatkan pembiayaan
yang dijamin Kerajaan telah meningkat belakangan ini, tanda
kejayaan besar SJPP dalam membantu peniaga tempatan

termasuk usahawan cina.

e Untuk tahun ini sahaja, BSN meluluskan pinjaman mikro
hampir 250 juta ringgit memanfaat lebih 7,200 usahawan
Bumiputera, Cina, India, Sabah Sarawak, wanita, anak

muda, penjaja dan golongan rentan.
98. Tahun hadapan, jumlah kemudahan pinjaman dan jaminan
Kerajaan yang tersedia untuk manfaat usahawan tempatan bernilai

50 bilion ringgit, meningkat ketimbang 40 bilion ringgit.

e Lebih 2.5 bilion ringgit pinjaman mikro disediakan antaranya
di bawah BSN dan TEKUN.

e Jumlah jaminan Kerajaan di bawah SJPP ditingkatkan
kepada 30 bilion ringgit, ketimbang 20 bilion ringgit. Selain
menjamin syarikat sektor bernilai tinggi, skop SJPP turut

diperluas bagi menjamin usahawan mikro.

e Peruntukan kepada Suruhanjaya Koperasi Malaysia
sebanyak 50 juta ringgit sebagai dana pembiayaan untuk
menyokong perusahaan badan-badan koperasi seluruh

negara.

99. Sejak penularan pandemik COVID-19, BNM telah menyalurkan
lebih 29 bilion ringgit kepada lebih 86 ribu PKS di bawah Dana BNM,
daripada lebih 32 bilion ringgit yang disediakan untuk menyokong
keperluan pembiayaan PKS. Bagi meluaskan capaian, Dana BNM
akan beralih kepada sokongan berasaskan jaminan, dengan
tumpuan kepada segmen yang kurang mendapat akses pembiayaan
serta aktiviti berimpak tinggi seperti pendigitalan, automasi, inovasi

dan peralihan hijau.

100. PMKS digalakkan beradaptasi dengan teknologi dan

pendigitalan.

e |Institusi kewangan pembangunan (DFI) menyediakan
pembiayaan dan geran hampir 1 bilion ringgit untuk
menyokong automasi proses dan pendigitalan operasi

perniagaan.

e SKMM menyediakan 350 juta ringgit bagi memperkasa
Pusat NADI termasuk membimbing usahawan desa

menambah pendapatan melalui perniagaan dalam talian.

101. Bagi mengurangkan kos menjalankan perniagaan, Kerajaan
bercadang nilai ambang gaji bagi kontrak penggajian yang
dikecualikan dari kenaan duti setem dinaikkan daripada 300 ringgit

kepada 3,000 ringgit sebulan mulai 1 Januari 2026.

PERLADANGAN DAN KOMODITI

102. Agrikomoditi menyumbang hampir 90 bilion ringgit kepada
KDNK dan lebih 12 peratus eksport negara tahun lalu. Industri sawit
umpamanya mengungguli eksport; menyumbang seperempat
pengeluaran dunia. Kejayaan ini harus dilipatgandakan dengan

meningkatkan automasi dan meneroka pasaran baharu.

o FELDA, RISDA, FELCRA akan terus melindungi lebih 720
ribu peneroka, pekebun kecil serta keluarga mereka dengan

peruntukan hampir 2.4 bilion ringgit.

e Kejayaan mengambil alih FGV untuk kembali bersama
FELDA membuktikan komitmen MADANI mendengar
denyut nadi warga peneroka, dengan hasrat agar FELDA
kembali mengangkat martabat peneroka ke puncak

kejayaan yang lebih tinggi.

e Berkat penemuan saintifik, kita berjaya menangkis

tohmahan barat terhadap sawit. Ini terbukti menerusi
peningkatan eksport terutamanya ke China dan India. 63 juta
ringgit untuk memperhebat Kempen Menangani Antiminyak
Sawit dan menggalakkan pensijilan mampan termasuk oleh

pekebun kecil persendirian.

Bagi mengurangkan kebergantungan pekerja asing dan
menggalakkan inovasi tempatan, 20 juta ringgit disediakan
bagi menyokong syarikat mula niaga mengeluarkan produk
mekanisasi dan automasi dengan kerjasama MPOB dan

syarikat utama sawit.

Kerajaan membela nasib pekebun kecil yang memerah
keringat, membanting tulang mencari rezeki di ladang

dengan peruntukan hampir 120 juta ringgit. Antaranya untuk:

o menampung sebahagian kos tanaman semula pekebun
kecil sawit bagi menggantikan sawit tua;

o menggalakkan pekebun kecil getah menghasilkan getah
dan mengusaha semula ladang-ladang getah
persendirian yang terbiar;

o membekalkan pekebun kecil koko dengan 1.1 juta anak
benih koko berkualiti termasuk bantuan latihan oleh

pemain industri;

o mengurangkan beban pekebun Kkecil lada susulan
peningkatan kos input seperti baja dan racun; dan

o menyokong pekebun kecil kenaf untuk meningkatkan
hasil kenaf sebagai salah satu sumber pertumbuhan
baharu agrikomoditi.

e 50 juta ringgit turut disediakan untuk membangunkan dan

menyelenggara jalan-jalan ladang di seluruh negara.

e Lembaga Getah Malaysia (LGM) akan membangunkan
Pusat Kecemerlangan Penyelidikan dengan kos 600 juta
ringgit demi kemampanan masa depan industri. LGM juga
akan melaksanakan program insentif pengeluaran lateks

serta pengaktifan ladang getah terbiar.

TEKAD LIMA: MEMPERKUKUH KETAHANAN NEGARA

103. Dunia bergerak terlalu pantas, dan kita tidak boleh bertahan
dengan cara lama. Ketegangan geopolitik, peralihan tenaga dan
ancaman keterjaminan makanan menuntut kesiapsiagaan Kkita
membina ketahanan dengan kebijakan baharu yang lebih tangkas,

berani dan berpandangan jauh.

AGENDA PERALIHAN TENAGA

104. NETR menetapkan sasaran 70 peratus kapasiti penjanaan
elektrik daripada sumber tenaga boleh baharu (TBB) menjelang
2050.

e NETR terus dipacu pemain industri dengan sokongan Dana

Peralihan Tenaga Negara 150 juta ringgit.

¢ Projek penjanaan solar berskala besar dilaksanakan dengan
kapasiti hampir 2 gigawatt di bawah program LSS 6

melibatkan anggaran pelaburan swasta 6 bilion ringgit.

e GLIC GLC sedang menggerakkan pelaburan bernilai 16.5
bilion ringgit untuk tahun 2026. Umpamanya, UEM Lestra
membangunkan ladang solar di Segamat, Melaka dan
Selangor serta bekerjasama dengan PLUS memperluas

kemudahan pengecasan EV.

e Sumber TBB daripada biogas, biojisim dan janakuasa hidro
kecil akan ditingkatkan melalui kuota tambahan sebanyak
300 megawatt di bawah program Feed-In Tariff dengan

jangkaan operasi seawal 2028.

e Selain itu, Corporate Renewable Energy Scheme (CRESS)
dijangka menjana pelaburan sebanyak 3.5 bilion ringgit
melalui pendaftaran syarikat yang akan menjana tenaga 500

megawatt.

e Setakat ini, pemasangan solar fotovolta di bangunan
Parlimen Malaysia, Kementerian Dalam Negeri, Wisma
Pertahanan dan kem-kem ATM menghasilkan kapasiti
terkumpul hampir 7.8 megawatt dan menjimatkan bil elektrik
sehingga 42 peratus; dan Parlimen Malaysia sahaja jimat 22

peratus.

e Solar Accelerated Transition Action Programme (Solar
ATAP) membolehkan pengguna menjana tenaga untuk
kegunaan sendiri serta menjual lebihan tenaga kepada
syarikat utiliti sebagai offset dalam bil elektrik. Ini membuka
peluang pengguna untuk menyumbang kepada peningkatan
penjanaan TBB menerusi pemasangan solar berkapasiti

sehingga 500 megawatt.

e Skim Pembiayaan Teknologi Hijau, GTFS 5.0 dibuka
sehingga 31 Disember 2026 dengan insentif jaminan
Kerajaan sehingga 80 peratus bagi teknologi hijau sektor
sisa dan jaminan sehingga 60 peratus bagi sektor lain
seperti tenaga, air, pengangkutan dan pembuatan dengan

nilai pembiayaan berjumlah 1 bilion ringgit.

e Cukai Karbon diperkenalkan mulai tahun hadapan dengan
tumpuan awal kepada sektor besi, keluli dan tenaga. Bagi
memastikan kecekapan pelaksanaan Cukai Karbon,
mekanismenya akan turut diselaras dengan Dasar Pasaran
Karbon Kebangsaan dan RUU Perubahan Iklim Negara

yang bakal digubal.

105. Bagi menyokong gaya hidup lestari:

e Pemberian rebat diteruskan bagi pembelian kelengkapan
jenis cekap tenaga kepada pengguna dan peniaga dengan

peruntukan 20 juta ringgit.

o Kerajaan bercadang supaya pelepasan cukai pendapatan
individu sebanyak 2,500 ringgit diperluas untuk merangkumi
pembelian mesin rincih sisa makanan bagi menggalakkan

gaya hidup lestari.

